
অপমান-বর






(ভক্তমাল)





ভক্ত কবীর সিদ্ধপুরুষ খ্যাতি রটিয়াছে দেশে,

কুটীর তাহার ঘিরিয়া দাঁড়াল লাখাে নরনারী এসে।

কেহ কহে, মাের রােগ দূর করি মন্ত্র পড়িয়া দেহ,—

সন্তান লাগি করে কাঁদাকাটি বন্ধ্যা রমণী কেহ।

কেহ বলে, তব দৈবক্ষমতা চক্ষে দেখাও মােরে,

কেহ কয়, ভবে আছেন বিধাতা বুঝাও প্রমাণ করে'।


কাঁদিয়া ঠাকুরে কাতর কবীর কহে দুই জোড়করে—

দয়া করে’ হরি জন্ম দিয়েছ নীচ যবনের ঘরে,

ভেবেছিনু কেহ আসিবে না কাছে অপার কৃপায় তব,

সবার চোখের আড়ালে কেবল তােমায় আমায় র’ব।

একি কৌশল খেলেছ মায়াবী, বুঝি দিলে মােরে ফাঁকি!

বিশ্বের লােক ঘরে ডেকে এনে তুমি পালাইবে না কি?


ব্রাহ্মণ যত নগরে আছিল উঠিল বিষম রাগি'

লােক নাহি ধরে যবন জোলার চরণধূলার লাগি।

চারিপােওয়া কলি পূরিয়া আসিল পাপের বােঝায় ভরা,

এর প্রতিকার না করিলে আর রক্ষা না পায় ধরা।

